
Քաղաքացիական նավաշինության և նավերի սարքավորումների բաղադրիչների արտադրության զարգացման գործում ԱՊՀ մասնակից պետությունների համագործակցության մասին համաձայնագրին միանալու տնտեսական նպատակահարմարության վերաբերյալ

Քաղաքացիական նավաշինության և նավերի սարքավորումների բաղադրիչների արտադրության զարգացման գործում ԱՊՀ մասնակից պետությունների համագործակցության մասին համաձայնագիրը (այսուհետ՝ Համաձայնագիր) ստորագրվել է՝ ելնելով ԱՊՀ շրջանակներում ընդունված մի շարք փաստաթղթերի, այդ թվում՝ համաձայնագրերի դրույթներից և միտված է տվյալ ոլորտում Համաձայնագրի մասնակից պետությունների (այսուհետ՝ Կողմեր) ձեռնարկությունների միջև փոխշահավետ և արդյունավետ համագործակցության համար բարենպաստ պայմանների ձևավորմանը:
Համաձայնագիրը նպատակ ունի նպաստել Կողմերի քաղաքացիական նավաշինության և նավերի սարքավորումների բաղադրիչների արդյունաբերական արտադրության զարգացմանը՝ հիմնականում կոոպերացիայի աճի, նոր արտադրական արդյունավետ տեխնոլոգիաների ներդրման և փոխանակման, նորարարական թարմացման, ռեսուրսների խնայողության և էկոլոգիական անվտանգության, ինչպես նաև նշված ճյուղերի արտադրանքի մրցունակության աճի միջոցով:
Համաձայնագրի շրջանակներում ենթադրվում է Կողմերի քաղաքացիական նավաշինության և նավերի սարքավորումների բաղադրիչների արտադրության ոլորտի զարգացման նպատակով համագործակցության ուղղությունների լայն շրջանակ՝ այդ թվում նշյալ ճյուղերի համար Կողմերի տեսանկյունից առավել հեռանկարային արդյունաբերական արտադրանքի մասին տեղեկատվության, արտադրական կոոպերացիայի մեխանիզմների կատարելագործման մասին մեթոդական և նորմատիվ - իրավական բնույթի տեղեկատվության, ինչպես նաև տվյալ ոլորտում համապատասխան խթանող միջոցների մշակման մասով փորձի փոխանակում, ոլորտային համատեղ ձեռնարկությունների և գիտական կենտրոնների ստեղծում, արտադրական կապերի ձևավորման և պետական - մասնավոր հատվածների գործընկերության զարգացման խրախուսում և այլն:
Համաձայնագիրը բարենպաստ պայմաններ կստեղծի Կողմերի շահագրգիռ պետական մարմինների, ոլորտի արդյունաբերական ձեռնարկությունների և կազմակերպությունների համագործակցության, քաղաքացիական նավաշինության և նավերի սարքավորումների բաղադրիչների արտադրության ոլորտի գիտատեխնիկական նվաճումներն արդյունաբերության մեջ ներդրման և կիրառման, ձևավորված մրցակցային միջավայորում ոլորտին աջակցման և արտադրանքի առաջմղման համար։
Հարկ ենք համարում նշել, որ չնայած այն հանգամանքին, որ Հայաստանում առկա չէ որպես այդպիսին՝ նավաշինական արդյունաբերական ճյուղ, սակայն, Էկոնոմիկայի նախարարությունը գտնում է, որ Համաձայնագիրը դրական դեր կխաղա ԱՊՀ մասնակից պետությունների նավաշինական ձեռնարկությունների հետ համագործակցության համար կոոպերացիոն մատակարարումների տեսանկյունից, տրամադրելով վերջիններիս նավաշինության մեջ օգտագործվող էլեկտրոնային սարքեր և սարքավորումներ։ 
Միևնույն ժամանակ, հաշվի առնելով, որ ԱՊՀ մասնակից պետություններից Ռուսաստանի Դաշնությունում առկա է զարգացած նավաշինական համալիր, որը ներկայումս վարում է նավաշինության մեջ օգտագործվող սարքավորումների ներմուծման փոխարինման քաղաքականություն (ներկայումս նավերի արտադրության համար ներմուծվող սարքավորումների ու կոմպլեկտավորղ մասերի տեսակարար կշիռը կազմում է շուրջ 65%)՝ առավելապես մեծանում են հայկական արտադրողների հնարավորություններն ուսումնասիրելու և համագործակցելու ԱՊՀ տարածքի նավաշինական ձեռնարկությունների հետ՝ նախկինում ներմուծվող սարքավորումների (ինչպիսիք են շարժիչների տարբեր մասեր, լոկալ էլեկտրակայաններ և մասեր, նավիգացիոն և կապի համակարգեր, IT-ծրագրային լուծումներ, տախտակամածների և կռունկների սարքավորումների մասեր, ինչպես նաև՝ նավերի հագեցածության համար անհրաժեշտ տեքստիլ պարագաներ, ափամերձ ենթակառուցվածքների համար նյութեր և այլն) մատակարարման հարցում:    
Ելնելով վերոգրյալից` Էկոնոմիկայի նախարարությունը նպատակահարմար է գտնում նշված Համաձայնագրին միանալը Հայաստանի Հանրապետության անունից, քանի որ այն պայմանավորված է ԱՊՀ շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի №1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ Հայաստանը շարունակելու է ակտիվ մասնակցել ԱՊՀ շրջանակներում համագործակցությանը և կազմակերպությունում ընթացող գործընթացներին։ Շարունակվելու է կարևորվել նաև ԱՊՀ երկրների հետ երկկողմ հարաբերությունների զարգացումը։

